
ሰላምታ                                                    

ርእሰ ዓንቐጽ                                    

መግለጺ ባይቶ ብምኽንያት 8 መጋቢት 

ኣደ ብርሃን ሃገር’ያ   

መግለጺ ቤት ጽሕፈት ደቂ ኣንስትዮ ባይቶ 

ቃለ-ምሕትት ምስ ኣደ-መንበር ቤት ጽሕፈት ደቂ ኣንስትዮ ባይቶ                

ዜናታት                                            

ኤርትራዊ ሃገራዊ ባይቶ ንዲሞክራሲያዊ ለውጢ ንኣብ መላእ ዓለም እትርከቡ 

ኤርትራውያን ኣሕዋት ከምኡ’ውን ንኹሉኹም ፈተውትን ደገፍትን ዲሞክራሲያዊ ቃልሲ 

ህዝቢ ኤርትራ ልባዊ ሰላምታኡ የቕርብ። 

ቤ/ጽ ክፍሊ ዜና ባይቶ ኤርትራ: ምልኪ ካብ ሃገርና ብምውጋድ ዲሞክራሲያዊ ለውጢ 

ምስፋን ዝብል ዕላማ ንምዕዋት ኣብ ዝገብሮ ሚዲያዊ ንጥፈታት: ተሳትፎን ኣበርክቶን ናይ 

ኩሉ ንዲሞክራሲያዊ ለውጢ ዝቃለስ ዜጋና ወሳኒ ግደ ከምዘለዎ ይኣምን።  ከምኡ’ውን ነዚ 

ኣብ ኤርትራ ዲሞክራሲያዊ ለውጢ ክመጽእ ነካይዶ ዘለና ህዝባዊ ቃልሲ ዝድግፉ ኩሎም 

ፈተውትና ሓገዝን ደገፍን ምርካብ ዓቕሚ ኣብ ምድላብን ብቕዓት ኣብ ምጥራይን 

ንጉዳይና ኣብ ምቅልጣፍን ዝህልዎ ኣበርክቶ ይግንዘብ። ኣብ’ዚ ሓቂ’ዚ ብምምርኳስ ድማ: 

እዚ ብሓድነት ሰሚርና ክንቃለስ ዓጢቕናሉ ዘለና ህዝባዊ ዕላማ ንኽዕወት ብሓፈሻ ባይቶና 

ኣብ ዘካይዶ ንጥፈታት ክትሳተፉን ወሳኒ ግደኹም ክተበርክቱን ከምኡ’ውን  ክፍሊ ዜና 

ኤርትራዊ ሃገራዊ ባይቶ ንዲሞክራሲያዊ ለውጢ ኣብ ዝገብሮ ኩሉ-መዳያዊ ቃልሲ 

ሓገዝኩም  ከተበርክቱ ጻዊዒቱ የቕርብ።  

ንቁሕ ተሳትፎ ደቂ ኣንስትዮ ኣብ ምርግጋጽ ኩሉ መልክዓት ሓርነት ዘይስገር’ዩ። 

ተራ ደቂ ኣንስትዮ ኣብ ምርግጋጽ ደሞክራስያዊ ስርዓትን ልዕልና ሕግን ዘይስገር’ዩ ክብሃል እንከሎ ንስለ ብሂል 
ጥራይ ዘይኮነ ፍርቂ ኣካል ሕብረተሰባዊ ቦተአን ህላዊኤን ክሳብ ዝተኣምነ ተረአን ጎሲኻ ዝሰላሰል ተጋድሎን 
ዝዕወት ቃልስን ክህልው ከም ዘይክእል ኣብ ዋጋ ዕዳጋ ዘይወርድ ጭብጢ ዝወነነ ስለ ዝኾነ’ዩ። ደቂ ኣንስትዮ 
ዓለም ኣንጻር ጸረ-ደሞክራስያዊ ስርዓታትን ዘይንቁሕ ጾታዊ ኣድልዎን ተቃሊሰን ጥራይ ዘይኮነስ ዋጋ’ውን 
ዝኸፈላሉ ዘይሃስስ ታሪኸን’ዩ። እዚ ዓመት መጸ ዝዘከር መዓልቲ ደቂ ኣንስትዮ 8 መጋቢት’ውን መረጋገጺ 
ውጽኢት ቃልሰንን ዝጨበጥኦ ዓወትን’ዩ። ኣብ ሃገረን ዝካየዱ  ፍትሓዊ ቃልስታት እጃመን ዓቢ ምኻኑ ናይ 
ኣደባባይ ምስጥር’ዩ። ብፍላይ ንሕና ኤርትራውያን ነዚ እማን ንምቕማጥን ተረአን ንምግላጽ ሰውራታት ዓለም 
ሃሰስ ምባል’ውን ዝሓተና ኣይኮነን። ምኽንያቱ ሰብ ዋና ሃፍታም ተሞክሮ ስለ ዝኾና።  

ደቂ ኣንስትዮ ኤርትራ ኣብ ምርግጋጽ ሃገራዊ ናጽነትን ንምውሓስ ደሞክራስያዊ ስርዓትን ዝነበረን ተራ 
ምዝርዛር ዋላ’ኳ ንቀባሪ ምርዳእ እንተኾነ፡ ኮይኑ ግን ኣብ መዓልቲ ጽንብለን ከይ ዳሃሰስካዮ ምሕላፍ ድማ 
ዘይስገር ስለ ዝኾነ’ዩ። ብርግጽ ከም’ቲ ኩላትና ንፈልጦ ብወሳኒ ተራ ደቂ ኣንስትዮ ዝተሳተፎኦን ሰፍ ዘይብል 
መስዋእትን ስንክልናን ዝከፈላሉ  ቃልሰን ተጠሊሙ ንውሑዳት ጉጅለታት ምዕንደሪ ኮይኑ’ዩ። ዝነበረን ባህጊ 
በርዒኑ፡ ብዘይ ዓስቢ ተሪፈን’የን። እታ ክትኾነለን ዝተመነአያ ኤርትራ ዘይ ከም ትጽቢተን ኮይና’ያ። ስርዓት 
ህግደፍ ብሽመን ትሽቅጥን ንወርቃዊ ቃለሰን ትድውን እምንቲ መገልገሊትን ምእዝዝቲ ጸረ ህዝቢ ፖሊስታቱ 
ዝኾነት ስማዊት ማሕበር ብመንገዳ ዓመት ዓመት ዘይትግበሩ መብጽዓታት ካብ ምጽፍጻፍ ወጻኢ  ሓንቲ’ኳ 
ንሕሉፍ ቃልሰ ተንጸባርቅ ወይ’ውን ትምጥን ረብሓታት ኣየረጋገጸለንን። ብኣንጻሩ እቲ ዝተመነየኦ ሓርነት ህዝቢ 
ኤርትራ ክረጋገጽ ኣይካኣለን ጥራይ ዘይኮነ፡ ካብ ግዜ ጸላኢ ዝነበረ ራዕድን ሽበራን ብዕጽፍታት ዓብዩ ኤርትራ 
ሃገርና ሲኦል ናይ ዜጋታታ ክትኸውን ብዓየነን ተዓዚበን። ደቀን ኣደዳ ዘይፍትሓዊ ኣዋጅ ሃገራዊ ኣገልግሎት 
ኮይኖም ንሰን ብጽሙዋ ሕልምልም ክብላ ጎራዙ መዕንደሪ ዘይሓላፍነታውያን ጀነራላት ይኾና ነቲ ዳር ትርኢት 
ክጸወራ ግድን ኮይኑ። ዋሓዚ ዘይጽህይ ስደት ኣጉባዝ ኤርትራ እተን ዓበይቲ ብዘይ ጠዋሪ እተን መርዑት ብዘይ 
ኣሚነን እተን ጎራዙ ድማ ተስፈአን ጸሊምትወን ሃጽ ኢለን ክወጻን መጻወቲ በደውን ራሻይዳ ይኾና ኣለዋ። ነዚ 
ድማ’ዩ ንዳግማይ ቃልሲ ምርግጋጽ ሓርነት ዝወፈራ። ኣብ’ዚ ሃገርን ህዝብን ኣብ ናይ ምቅጻልን ዘይምቕጻል 
ሓደጋ ኣንጸላሊሉ ዘሎ እዋን ድማ ንዘጽደቆኦ ቻርተር ተማኣዚዘን ኣብ መፈጸምትኡ ብምብጽሕ ቀጻልነት 
ህዝብን ሃገርን ምውሓስ ይጽንሓለይ ዘይብሃል’ዩ። ኤርትራዊ ሃገራዊ ባይቶ ንደሞክራስያዊ ለውጢ ኣብ ቻርተሩ 
ኣብ ክልኣይ ምዕራፍ መበገሲታት ኣስፊርዎ ዘሎ “ኣብ ሃይማኖት፣ ባህሊ፣ ወይ ብሄርን ጾታን ዘትከለ መልክዓት 
ኣድልዎን ኣብ ልዕሊ ደቂ ኣንስትዮ ዝወርድ ኩሉ ዓይነት ግፍዕታትን ንምውጋድ ምምእዛዝ” ከም’ውን ቀዳማይ 
መድረኽ ደሞክራስያዊ ለውጢ ኣብ ማሕበራዊ መዳይ ቁጽሪ 2 “ተራ ደቂ ኣንስትዮ ኣብ ፖሎቲካውን ሲቪላውን 
መዳይ ሓርነትን ስራሕን ክህልወን  ምውሓስ” ዝብል እምነት ንምዕዋት  ነቲ ዘይስገር ንቁሕ ተሳትፍኦን ከረጋግጻ 
ይህልወን።  ሕድሪ ስውኣት የሕዋተን ኣዴታተን ኣብ መፈጸምትኡ ንምብጽሓ ኣብ’ታ ክብርቲ ዕለት 8 
መጋቢት ቃለን ይታሓደስ። 

                      ቃል ፈጻሚ  ቤት  ጽሕፈት ኤ. ሃ. ባ. ዲ. ለ.፡ 

                ብአጋጣሚ ዝኽሪ ዓለማዊ መዓልቲ ደቂ አንስትዮ፡ 8 መጋቢት፡ 

ዝኸበርኩም ዕዱማት አጋይሽን፡ ዝኸበርክን አሓት ተቃለስቲን፡ እንቋዕ ናብ.ዚ በዓል ዝኽሪ ዓለማዊ  መዓልቲ 
ደቂ  አንስትዮ ብሰላም ኣብጽሓና ድሕሪ ምባል፡ በዚ አጋጣሚ ብቐዳምነት ንአዴታትን ንአሓትን፡ ደቅናን አብ  
ኩሉ ዘለውኦ ቦታ ክቡር ሰላምታ ይብጸሓየን። 

ዕለት 8 መጋቢት ንኹሎም ክፋላት ሕብረተሰብ ብማዕረ እትብጽሖም ኮይና፡ ክሳብ ብደረጃ  ዓለም ኸኣ፡ ኩሉ 
ዝሕበነላን ዝኾርዓላን  ዘኽብራን መዓልቲ እያ። ካብ ማዕርነትን ፍትሕን  ነቒልካ ናብ ምዕባለን ልምዓትን ሓደ 
ሕብረተሰብ ንምብጽሕ፡ ከም ፍርቂ ኣካል ናይ ሓደ ሕብረተሰብ ምዃነን መጠን፡ ተራ ናይ ደቂ ኣንስትዮ 
አቃሊልካ ዝረአ ኣይኮነን።       

ንሕና  ኤርትራውያን ኸኣ ነዚ  መዓልቲ.ዚ ክነብዕሎ እንከለና፡ ኣብ ቅድሚ ዓቢን ኽቡርን  ሓወልቲ ደው 
ኢልና፡ ገጻት ሃብታም ዝኾነ ሕሉፍ ታሪኽናን ባህልናን ብሓበን ብምግንጻል እዩ። ኣብ  ግዜ  ቃልሲ ይኹን ኣብ 
ናጻ  ኤርትራ፡ ኣብ ፕሎቲካዊን፣ ማሕበራውን፣ ቁጠባውን ሂወት ሃገርና ተራ  ጓል አንስተይቲ ዋላኳ ካብ ግደ 
ወድ ተባዓታይ አነኣኢስካ ዝረአ እንተዘይኮነ፡ ኣብቲ እንብህጎ ደረጃ ንኽበጽሕ ግን ብዙሕ ቃልስን፣ ጻዕሪን፣ 
ስራሕን ዘድልዮ'ዩ።     

ኤርትራዊት ጓል አንስተይቲ ካብ ምንታይ እያ'ሞ ተሪፋ  ክበሃል? ብረት  ዓጢቃ ድፋዓት  ሰናጢቓን፣ 
ፈናጢሳን፣ አዋጊኣን፣  ትዋጊኣን። ኣብ ቁጠባውን ማሕበራውን  ሂወት ስድራቤት መሪሕ ተራ'ኣ እናተጻወተት፡ 
ግና ካብ  ኣፍራዛን ባዴላን ኣልዒላ ምውፋር'ውን ዓዲ ኣይወዓለትን፡ወሊዳን  ሐብሒባን ኮስኲሳን መንእሰይ 
ወለዶ  አፍርያን አረኪባን!!!  

እንተኾነ ግና፡ ብሰንኪ ዋኒነ ኮረሻ ስልጣኑ ካልእ ዘይዓጅቦ ስርዓት ህግደፍ፡ ኤርትራዊት  ጓል አንስተይቲ 
አይተዓደለትን፣  ፍረ ጻምኣ'ውን  ኣይረኸበትን፣ ተጠሊማ እያ።  

በዚ  አጋጣሚ,ዚ  ህሉው  ኩነታት  ሃገርና  ኤርትራ   ክንርኢ  እንከለና  ብሰንኪ   መንከማይ    በሃላይ  
ዲክታቶሪያዊ  ስርዓት   ህግድፍ   ኣብ   ዓዘቅትን  ደልሃመትን ተሸሚማ  ትርከብ  ። ሎሚ ሃገርና ኤርትራ 
ብሰንኪ ስርዓት ህግድፍ ንዝያዳ 20 ዓመታት ዝሓዞ ምልካዊ ኣካይዳ ከም  ሃገርን ከም ሓደ  ሕብረተሰብን 
ንኽትጕዓዝ ዘለዋ ተኽእሎ ኣብ ምልክት ሕቶ ኣትዩ ይርከብ።    ሕብረተ ሰብ  ኤርትራ ብዓቢኡ  ብፍላይ ኸኣ   
ስድራ ቤት ኣብ ዘይንቡር ኩነታት ይርከብ። 

ኣብዚ ሕጂ እዋን፡ ኤርትራዊት ስድራ  ቤት ብሰንኪ ኣብ ውሽጢ ሃገር ዘሎ ዘይምርግጋእ ፍቐዱ ኣብ ኩሉ 
ኩርናዓት ዓለም ክትበታተን ተገዲዳ ኣላ። ጉልበቶም ዘፍቅደሎም መንእሰያትና፡ ኣብ ሃገሮም ዝተሓረሞም 
ሓርነት፡ ናብ ዝረኽቡሉ ክፋላት ዓለም ውልቅያኖሳትን ባሕሪታትን ኣጸምእ ምድረበዳታትን ሰጊሮም ንምኻድ 
ኣብ ዝገብርዎ ፈተነታት፡ ብሰንኪ ባህሪያዊያን ብድሆታትን  ብሰንኪ ነጋዶ  ደቂሰባትን፡ አካላት ደቂ ሰባትን  
ግዳያት ኮይኖም ናብ ዝሓሰብዎ ከይበጽሑ ዝተረፉ ኤርትራውያን  ውሑዳት  ኣይኮኑን ። ሎሚ  ኣብ   
ውሽጢ  ኤርትራ ኣብ ትሕቲ ጽላል ቤታ ንቡር  ሂወታ ተጠርኒፋ እተሕልፍ ስድራ  ቤት የላን።   

ኣብ,ዚ ሓደ ክጥቀስ  ዝኽእል ብሰንኪ ፖሊሲታት  ህግደፍ ህዝቢ ኤርትራ በብግዚ'ኡ ናብ ዝኸፍአ  ውርደት 
ክዳረግ ምኽንያት ኮይንዎ ኣሎ። ብሽም ፡  ሃገራዊ  አገልግሎት  ዝጽዋዕ ገደብ    አልቦ ኮይኑ ይርከብ። እዚ  
ፖሊሲ,ዚ ዕድመን  ጾታን  ጥዕናን   ካልኦት  ጸገማት ሕብረተሰብ   ከይፈለየ ሓያልን ኣፍራይን  ዓቅሚ 
ሕብረተሰብ ኤርትራ፡ ኣብቲ ብዘይካ ምልኪን ባርነትን ናይ ፍስፋን ሃንቀውታ ናይቲ ስርዓት እምበር ካልእ 
ትርጉም ዘይብሉ መዓስከር ሳዋ ክዳጕኖ ጸኒሑን ኣሎን። መዓስከር  ሳዋ  መዓስከር  በደልን  ዓመጽን ኣብ 

ልዕሊ መንእሰያት ሃገርና ኮይና፡ ብፍላይ ኸኣ  ኣብ  ልዕሊ  መንእሰያት ደቂ ኣንስትዮና ዝወርድ መዘና ኣልቦ 
ግፍዕታት፡ ካብ   ኤርትራውያንስ ይትረፍ ካብ ባዕዳውያን ገዛእቲ'ውን እትጽበዮ ኣይኮነን። ገለ ብትምክሕቲ 
ሕድሪ ህዝቢ ዝጠለሙ፡ ሓለፍቲ ህግደፍ ኣብ ልዕሊ መንእሰያት ዜጋታቶም ዝፍጽምዎ በደላት ካብ ማህጸን 
ሕብረተሰብና ዝወጽኡ ኢልካ ክእመን ዝከኣል ኣይኮነን።   

ብሰንኪ  ፖሊሲታት ስርዓት ህግደፍ፡ ክንደይ  ሐዳር  ተበታቲኑን   ተበታቲኹን፡  ደቂ አንስትዮ  ዕድመ  
ውላድ  ሓሊፍወን  መኺነን  ተሪፈን፡  ኣዝዩ ልዑል ዝቑጽሮም ደቂ ኣንስትዮን፡ ደቂ ተባዕትዮን'ውን  ሃገር 
ራሕሪሖም ንምኻድ ኣብ ዝገብርዎ ፈተነታት ሂወቶም ዝስእኑሉ ኩነታት ልሙድ ተረኽቦ ኮይኑ ኣሎ።  እሞ  
መንዩ ሃገር ዝሃንጽን፣ ዘልምዕን፣  ዘፍርን፣ ዝሕሉን??   መን,ዩ'ኸ  ሕድሪ  ናይቶም ዝሓለፉ ዝርከብን??!! 
ሕድሪ ናይቶም ንኽቡር ዕላማ ናጽነት ሃገር፡ ዝወደቑ ስዋኣትና'ውን እዚ ኣይኮነን!  

ዝኸበርኩምን  ዝኸበርክንን፡  ኣሕዋትን  አሓትን፣  
ፖሎቲካውያን  ውድባትን  ሲቪካውያን  ማሕበራትን  ኣብ  ትሕቲ  ጽላል  ኤርትራዊ   ሃገራዊ  ባይቶ  
ንድሞክራስያዊ  ለውጢ  ኴንና   በጺሕናዮ  ዘለና   መድረኽ  - ኣብ  ጉዕዞ  ንዲሞክራስያዊ ለውጢ  ነካይዶ 
ዘለና ቃልሲ  ዓቢ  ዝላን  ፍጻሜን  እዩ።   ኣብ,ዚ   ኣጋጣሚ,ዚ  ኸኣ  ኣብ  ቃልሲ ድሞክራስያዊ ለውጢ  
ብተራ  ኤርትራዊት ጓል  አንስተይቲ   ዝምዝገብ ዘሎ ግስጋሰ እቲ ዝግብኦ ክብሪ ከይሃብና ኣይንሓልፍን። 
ንኹሉ  ክፋላት  ሕብረተ ሰብና  ኸኣ ፡  መንእስያትን  ተማህሮን  ደቂ አንስትዮን  ዓበይትን  ወ.ዘ.ተ. ኩለን  
በብመዳየን  ኣንጻር  ስርዓት  ህግደፍ  ተርአን ንኽዓዝዝን  ናህሪ  ድሞክራስያዊ  ቃልስና ከኣ ብኡኡ መጠን 
ንኽቀላጥፍን  ንጽውዕ።   ብፍላይ  ኸኣ  ደቂኣንስትዮ ከም,ቲ  ኣብ  ግዜ   ሓርነታዊ  ቃልሲ ዝነበረን  ተራ  
ጅግንነት  ደጊም ኣብዚ ሓዲሽ ናይ ቃልሲ መድረኽ  ክትጻወታን ፡  ከምኡ  ኸኣ  ነቲ ፍቐድኡ ፋሕ  ኢሉ 
ዝርከብ   ኤርትራዊ  ስድራቤትን  ሐዳርን፡  ብዓቢኡ  ኸኣ  ሕብረተ ሰብን  ክትጥርንፍን   ክተራኽብን  
ንጽውዕ።  እቲ ቀንዲ ምኽንያት ከኣ ብዘይ   ሐዳርን   ስድራን  ጡዑይ   ሕብረተ  ሰብ   ኣይህሉን ፡  
ብዘይ   ጡዑይ   ሕበረተ ሰብ   ኸኣ   ብዘዕባ  ሃገር   ንክትዛራብ  ፍጹም ዝሕሰብ   ስለዘይኮነ እዩ። 

ኣብ መወዳእታ ደጊምና ንኩለን ደቂ  አንስትዮ ዓለም ብፍላይ ኸኣ ንኤርትራውያን  አሓትና እንቋዕ ናብ,ዚ 
ክቡር መዓልቲ አብቀዓና ንብል። 

መዓልቲ ደቂ ኣንስትዮ፡ መስረት ዲሞክራሲያዊ ለውጢ እያ!! 

ብዘይ ንጡፍ ተሳትፎ ደቂ ኣንስትዮ ቃልሲ ህዝቢ ኤርትራ ኣይዕወትን!! 

ዝኽርን ክብርን ንጀጋኑ ስዉኣትና!! 

 

ፈጻሚ ቤት ጽሕፈት ኤ.ሃ.ባ.ዲ.ለ.  

8 መጋቢት 2014 

  ወዲ ሰብ ናብዚ ዓለም ክጽንበር ካብ ማህጸን ኣዲኡ    
ወጺኡ ዓይኒ ምሰንቑሐ ኣብ ፈለማ ብርሃን ነዲኡ 
ይርኢ። ክሳብ መደምደምታ መዋእሉ ድማ ብርሃን 
ኣዲኡ ኣብ መንገዱ እዩ። ኣደ ብርሃን ደቃ’ ያ። ብርሃን 

ኣዲኦም ከይተፈለዮም ኣብ ሕቁፋ ኮይኖም ተሓብሒቦም ዝዓበዩ 
ልቦናኦም ብሩህ’ዩ። ምኽርን ምርቓን ወላዲት ኣዲኦም ስንቂ ዘልኣለሞም እዩ። እዚ ስንቂ’ዚ ኣብ ጉዕዞ መንገዲ 
ሂወቶም ድሙቕ ብርሃን እናሃበ የሰንዮም።  መንገዶም ኩሉ ድማ ናብ ዓወት ዘብጽሕ ይኸውን። 

ልክዕ ከም እታ መተካእታ ዘይብላ ሓንትን ተፈጥሮኣዊ ዕድሎትና ዝኾነት ወላዲት ኣዴና፡ ከምኣ ድማ ማዕረ 
እትቑጸር፣ ንሳውን መተካእታ ዘይብላ፣  ካለአይቲ ኣዴና፡ ሃገርና እያ። ሃገር ተኣምራታዊ ሕላገት ናይ ኣደን 
ውላድን መድሓንቲ ኣብ ከብዲ ምድራ  ጸይራ እትነብር ካለአይቲ ኣደ ብምዃን ምስታ ተፈጥሮኣዊት ኣዴና 
ቃልኪዳን ንውላደን ዚኣስራሉ ተፍጥሮኣዊ ተኣምራታዊ ሚስጥር እዚ እዩ።   ኣደ ብርሃን ደቃ  ኣብዝኾነትሉ 
ህሞት ብኡ ንብኡ ብርሃን ሃገር ትኸውንላ። ብርሃን ኣደ ቀትሪ ከም ጸሓይ ለይቲ ከም ወርሒ ብምልኣት ኣብ  
ዚደመቐላ፣   ምደረ ሰማያ ሰላም ኣብ ዝዓሰሎ፣ ፍትሕን ማዕርነትን ኣብ ዝነገሰላ ፣ናጽነታ  ኣብ ዝተሓለወ 
ልዑላዊት ሃገር፣  ዜጋታት ጉዓዞኦም ኩሉ  ብብርሃን ናብ ብርሃን እዩ። ብርሃን ኣደን ሃገርን  ምዕራፋቱ ኩሉ 
ባና ኪኖ ወለዶታት እዩ ዘማዕዱ። ካብ ሓደ ናይ ዓወት ምዕራፍ ናብ ካልእ ምዕራፍ ዓወት እናተሰጋገረ፣ ብርሃን 
እናተቐበለን ብርሃን እናዓደለን ዝግስግስ ንዝንተዕለት ብተሰፋን ዓወትን፣ እናተጸንበለ ዝነብር።  ኣብ ውሽጢ 
ብርሃን  ተወሊዱ ብብርሃን ዓቢዩ ብርሃን  ኣውሪሱ ዚሓልፍ ወለዶ እዩ ዚፈጥር።   

እምብኣር፡  እቲ ምእንቲ ናጽነት፡  እሞ ብምሉእ ልቢ፡  ሃልሃል ኢሉ ብዝነድድ ፍቕሪ፡  ብርሃን ኣደን ሃገርን 
ክመልስ፡  ከምሽምዓ በሪሁ እናመኸኸ ካልእ ሽምዓ እናወለዐ ፡ናብ ዓወት ዘብጸሐ ረዚንን ክቡርን መስዋእቲ፡  
ሚስጥሩ  እዚዩ።  ዘልኣለማዊ ህያው ብርሃን ኣደን ሃገርን ንምብራህ። 

እሞ ኣብዚ ናይ ሎምዓንቲ ኣጋጣሚ በዓል ዓለም ለኸ ደቀንስትዮ። ኣብ ትሕቲ ጉጅለ ህግደፍ ብርሃን ኤዴናን 
ሃገርናን እንታይ ይመስል? ኣዴና ተጠሊማ’ያ። ዘይሓሰበቶ ዶበላ ሓደጋ ወዲቕዋሎ። መልኣኽ ኢላ ዚኣመነቶ 
ሸይጣን ኮይኑ ረኺባቶ። እዚ ዘይበዓልለይታን ዘይ ቀዳዊኣን ናይ ጥልመትን ጥፍኣትን ጉጅለ፡ ቤታ ወሪሱ 
ብቲቢቶ ኣእተወሉ።ስድርኣ ፋሕ ፋሕ ኣበሎም። ኣብ ሕቑፋ ኮይኖም ልቦም ከብርሁ ኤዒንቶም ቛሕ ኣቢሎም፡  
ብርሃን ክጥምቱ፣  ብብርሃን ክጉዓዙ፣ ስንቂ ዘልኣለም ዝኾኖም ምኽርን ምርቓን ወላዲቶም ክምገቡ፡  ኣብ 
ሕቑፋ ንዝትኾልኮሉ ደቃ መመንዚዑ፡ ኣብቲ ጨካን ኢዱ ጅሆ ሓዞም። ኣብ ኣቶን ኲናት ደርብዮም። 
ብዕሸሎም ንስንክልናን ሞትን ፈረዶም። ዚተረፉ ንስደት ዛሕዛሕ ከምዝብሉ ገበረ። ናጽነት ናብ ባርነት፡ ሃገር 
ናብ ቤት ማሕቡስ ቀየራ። ኣዴና በዝን ብኩሉ እቲ ማእለያ ዘይብሉ ግፍዕታት ናይቲ ጠላም ስርዓት ኣብ ጓህን 
ሓዘንን ብርቱዕ ሕሰምን ወዲቓ ትነብዕ ኣላ።ኣብ ኩሎም ደቃ ዚፍጸም ዘበለ ግፍዕታት ንዓዓ ድርብ 
ሓዘን’ዩ።ብቐትሩ ክጽልምታ ዝገብር መሪር ሓዘን። ኣደ ብቐትሩ ክጽልምታ ኣብ ዝተገብረሉ  ሃገር ብርሃን ከቶ 
የለን። ኣደ ብርሃን ሃገር’ያ። ኣደ ኤዒንታ ብንብዓት ኣናነቝረ ደቃ ቋሕ ኢሎም ዝጥምቱሉ ዓይኒ 
ኣይህልዎምን። ኣደ ብርሃን ደቃ እያ። ንሕና ኣብ ብርሃን ክንነብር ኤዒንትና ቛሕ ክብላ ቅድም ቀዳድም 

ንብዓት ኣዴና ክንሕብስ ክንክእል ኣለና።  ኣደ ብርሃን ንዓና ብርሃን ንሃገር እያ።ብርሃንና ክንመልስ ከም መጠን 
ደቂ ሓንቲ ሃገር ብሓድነት ክንሰምር ኣለና።   

ኣብዚ  መልእኽተይ ንህብብቲ ድምጻዊት ትበርህ ተስፋሁነይ ክዝክራ ይግደድ። 

ትበርህ ተስፋሁነይ  ድሕሪ ፌደረሽን ምፍራስን ጎበጣ ሃጼ ሃይለስላሴ ብውዲት ምስ ተጎዛጎዘ፡ 

 ከምዚ ቢላ ተላብያ ነይራ ። 

 መልኣኽ ኢለ ዘእተኹዎ፣ - ሸይጣን ኮይኑ ረኽብኩዎ 

ፈሪሄሉ ተሓጎሰ፣-  ኣብ ገዛይውን ደቀሰ። 

ኣሕዋተይ ገዛ እንዳቦና፣-  ኣፍረስናዮምበር ባዕልና፣ 

ተሳኒና ነዕርዮ፣-  ነዚ ሸይጣን ነውጽኣዮ።   እምብኣር ካብቲ ግዜ እቲ ጀሚሩ   

ብኸምዚ ዚዓይነቱ ፍሉይን ተኣምራታዊ ሚስጥር ተፈጥሮ ኣደን ሃገርን ዚተጠናነገ፡ ብሃልሃልታ ፍቕሪ እናነደደ 
ብዝተኸፍለ ክቡር ዋጋ መስዋእቲ፡ ኣብ ዚተረኽበ ጸጋ ናጽነት፡  ዚነብር ወለዶ፡ ንጸልማት ከቶ ኢዱ ኣይህብን። 
ብርሃን ኣደን ሃገርን ዘህድም ፣ናብ ጸልማት ዘእትው፣ መንገዲ ኩሉ ኣምሪሩ ይጸልእ።  

ስለዚ ኣብ ከምዚ ዚኣመሰለ ኣጋጣሚ በዓል መዓልቲ ደቀንስትዮ፡ ብፍላይ መንእሰይ ወለዶ ነዚ ሓላዊ ጸልማት 
ከልካሊ ብርሃን ኮይኑ፡  ኣደን ሃገርን ዘዕወረ ፡ ጉጅለ ህግደፍ፡ ይኣክል። ዝብሉልን ንብዓት ኣዲኦምን ሃገሮምን 
ዚሕብስሉን፣ ብካሕሳን ደበስን ኣሕውዮም ብምሉእ ሓርነት ምሉእ ብርሃኖም ዝመልሱሉ መዓልቲ ዓወት ኪበጽሑ 
ይግባእ።  ብልዑል ፍቕሪ ኣደን ሃገርን ብጽንዓትን ሓቦን ብሓድነት ኪወፍሩ ይጥለቡ፡ እዚ ኣጋጣሚ’ዚ 
ኤርትራውያን ኩላትና ብሓድነት ሽግ ሓርነት ኣብሪህና ናብ ዓወት እንግስግሰሉ  ጽቡቕ ኣጋጣሚን  መዓልትን 
ጌርና ክንጥቀመሉ ኣለና ። ጸልማት ኣብ ቅድሚ ብርሃን ደው ክብል ከቶ ኣይክእልን። ብብርሃን ተሳዒሩ 
ንሓዋሩ ተቕንጢጡ ከልግስ ናይግድን እዩ። 

ንትበርህ ተስፋሁነይ ደጊመ ክጽውዓ መልእኽተይ ብግጥማ ክዛዝሞ ኣፍቅዱለይ 

መልኣኽ ኢለ ዘእተኹዎ፣ - ሸይጣን ኮይኑ ረኽብኩዎ 

ፈሪሄሉ ተሓጎሰ፣-  ኣብ ገዛይውን ደቀሰ። 

ኣሕዋተይ ገዛ እንዳቦና፣-  ኣፍረስናዮምበር ባዕልና፣ 

ተሳኒና ነዕርዮ፣-  ነዚ ሸይጣን ነውጽኣዮ።    

ኣደ ብርሃን ደቃን ሃገርን እያ። ክብሪ ንብርሃን ወለዶታትን ሃገርን ኣዴታት ኤርትራ። 

ጌታቸው ቀነኒ 8-3-2014 

8ተ መጋቢት ዘለኣለም ከቢራ ክትነብር እያ!! 

ድሕሪ እዚ ኩሉ ቃልስን መስዋእትን ከምዚ ዝበለ ታሪኻዊ መዓልቲ ኣብ ውሽጢ ሃገርናን ቅሱን ናብራናን 
ኮይንና ኢና ብዝሓለፈ ጸገምና ከነዘንቱ ዝግባኣና ዝነበረ። ሕማቕ ዕድል ኮይኑ ግን ካብ ዝሓለፈ ጸገማትና 
ንላዕሊ እዚ ናይ ሕጂ ጸገማትና ክዓቢ ኮይኑ ኣሎ። እዚ ንመበል ሚእቲ ዓመት ዝኽበር ዘሎ ኣህጉራዊ መዓልቲ 
ደቂ ኣንስትዮ ሎሚ ዓመት ብደረጃ ሕቡራት ሃገራት ተታሒዙ ዘሎ ቴማ ናይ ሎሚ መዓልቲ “ equality for 
women is progress for all” ማለት - ናይ ደቂ ኣንስትዮ ማዕርነት ንኹሉ ምዕባሌ እዩ፡ ዝብል ኮይኑ ከም 
ወትሩ ኣብ ምሉእ ዓለም ተኸቢሩ ክውዕል እዩ።  

እወ፡  ድሕሪ ባዕዳድዊ መግዛእቲ ምድምሳሱ ሎም-ዘበን ንሓይሽ እናበልና ዓመት ዓመት ብድሙቕ ኣበዓዕላ 
ከነብዕል ብተገበኤ። እንተኾነ ግን ንሕና ደቀንስትዮ ኤርትራውያን፡ ክሳብ ሕጂ ንኸምኡ ኣይተዓደልናን። 
ሕጂውን ኤርትራውያን ደቀንስትዮ ኣብ ውሽጢ ሃገርና ይኹን ኣብ ስደት ካብቲ ብታሪኽ እንሰምዖ 
ንሸሞንተ መጋቢት ዘበገሰ ኩነታት ብዝኸፍኤ ይሳቐያ ምህላወን ክንርኢ ከለና ዝስመዓና ስቓይ ቀሊል 
ኣይኮነን።  

ደቀንስትዮና ሓደ ሲሶ ናይቲ ዓለም ሙሉእ ዘዛረበ ብረታዊ ቃልስና ምንባረን ብሓበን ንዝክሮ ጉዳይ እዩ። 
ጓል ኣንስተይቲ ፍርቂ ሕብረተሰብ እያ ዝብል ኣዘራርባ ልሙድ ኮይኑ ኣብ ህንጸት ጥዑይ ሕብረተሰብ ግን 
ወሳኒ ተራ ከምዘለዋ ዘተሓታትት ኣይኮነን። ስርዓት ህግደፍ ግን በቲ ንረብሕኡ ክብል ንፕሮፓጋንዳዊ 
መሳርሒ ጥራሕ ዝጥቀመሉ ማሕበር ደቂ ኣንስትዮ ኤርትራ ብዙሕ ዝብል እኳ እንተኾነ ኣብ ግብሪ ግን 
ስቓይን መረረን ደቂ ኣንስትዮና ካብ ምንዋሕ ሓሊፉ ንራህዋ ውጹዓት ደቂ ኣንስትዮና ክሰርሕ 
ኣይረኣናዮን።  

ድሕሪ ነጻነት ተጋደልቲ ደቂ ኣንስትዮና ናይ ስራሕ ምልመላን ህንጸትን ዕድል ረኺበን ናብ ዘድማዓሉ 
ስራሕ ተዋፊረን ነብሰን ክኢለን፡ ስድረኤንን ሃገረንን ክሃንጻ ደኣ ተጸበና እምበር ቆልዑኤን ተሓንጊጠን 
ፈቐዶ ጽርግያታት ክልምና ኣይተጸበናን። ደቂ ኣንስትዮና ብባህርያተን ሓፋራት እየን። እተን ኣብ ጎደና 
ወጺኤን ኣብ ልመና ዝበጽሓ ብጥምየት ኣብ ኣፋፍ ሞት ዝበጽሓ  ስለ ዝኾና እምበር ኣብ ገገዝኤን 
ብጥምየት ዝሳቐያ ደቀንስትዮና ግን ብጣዕሚ ብዙሓት እየን።  

እቲ ብስም ሃገራዊ ኣገልግሎት ዝፍለጥ መጀመርታ እምበር መወዳእታ ዘይብሉ ባርነት ካብ ኩሉ ንላዕሊ 
ንደቂ ኣንስትዮና እዩ ሃስዩ። ገና ሓዳር ዘይገበራ ደቂ ኣንስትዮና ዝምርዓወን ስኢነን ዕድመ ወሊደን 
ዝሓለፈን ውሑዳት ኣይኮናን። እተን ዕድል ጌረን ኣብ መርዓን ውላድን ዝበጽሓ ድማ ዝዕንግልወንን 
ዝሕብሕብወንን ሰብኡተን ስኢነን ብጽምዋን ብቑጠባዊ ዓጸቦን ይሳቐያ ኣለዋ። ኣብ ዓለም ኣሎ ዝበሃል 
ስቓይ ኣብ ደቂ ኣንስትዮ ኤርትራውያን ይረኤ ኣሎ።  

ኤርትራ ሃገርና እሾኽ ኮይናቶም እግሮም ናብ ዝመርሖምን እፎይታን ናብ ዝረኽቡሉን ሃገራት፡ ናብ ሰሜን 
ናብ ደቡብ ናብ ምብራቕ ናብ ምዕራብ ናብ ኩሉ ማእዝን ዝስደዱ ዘለዉ መንእሰያትና መብዛሕተኦም ደቂ 
ተባዕትዮ ምዃኖም ብዝተፈላለዩ መራኸቢ ብዙሓን ዝግለጽ ሓቂ እዩ። ብሰንክዚ ከኣ ደቂ ኣንስትዮ ሃገርና 
መጻምድቲ ስኢነን ብዘይናብራ ዕድሚኤን ይሓልፍ ብዘይሓጋዚ ማሕበራዊ ጸገማተን ይዓቢ ኣሎ። ብዓቢኡ 
ድማ ሃገርና መተካእታ ትውልዲ እናወሓደ ዝኸደላ ሃገር እናኾነት ትኸይድ ኣላ። እቶም ብህይወቶም  
ዘለዉ ድማ  ብኣደዳ ፖለቲካውን ማሕበረ-ቁጠባውን ሽግራት ዝሳቐዩላ ሃገር ኮይና ኣላ።  

ከምዚ ዝበለ ጸገም ብትምኒትን ጽቡቕ ድሌትን ጥራሕ ዝፍታሕ ኣይኮነን። ሕጂውን ልክዕ ከም ታሪኻዊት 
8ተ መጋቢት ኩላትና ደቂ ኣንስትዮ ድግዲጊት ተዓጢቕና ጸረ ዲክታቶርያዊ ስርዓት ህግደፍ ክንቃለስ 
ይግባኣና። ላም ፍርቂ ጎድና ኣይትሰብሕን ከምዝበሃል ኣብ ካልእ ኩሉ ጸረ ህዝብን ጸረ ደሞክራስን ጸረ 
ሰላምን ዝኾነ ስርዓት ህግደፍ ኣብ ጉዳይ ደቂ ኣንስትዮ በጺሑ ፍትሓዊ ክኽውን ስለ ዘይክእል ካብዚ ዘለናዮ 
ንታሕቲ ከይወረድና ቃልስና ንደሞክራሲያዊ ለውጢ ከነጓሃህር ይግባኣና።  

ቤት ጽሕፈት ደቂ ኣንስትዮ  

ፈጻሚ ቤት ጽሕፈት ኤሃባደለ 

06 መጋቢት 2014 

 

………………………………………………………………………………………………………………
… 

ብምኽንያት ዓለም ለኻዊት መዓልቲ 8 መጋቢት ምስ ኣደ-መንበር ቤት ጽሕፈት ጉዳይ 
ደቂ ኣንስትዮ ባይቶ ወይዘሮ ትዕግስቲ ብርሃነ ዝተገብረ ቃለ-ምሕትት 

ሓባሪት- ንቁሕ ተሳትፎ ደቂ ኣንስትዮ ኣብ ምርግጋጽ ደሞክራስያዊ ቃልሲ ንኽዓቢ ብሸነኽ ቤት ጽሕፈት ደቂ 
ኣንስትዮ ባይቶ እንታይ ንጥፈታት ተኻይዱ? 

ወይዘሮ ትዕግስቲ- ንቁሕ ተሳትፎ ደቂ ኣንስትዮ ንምርግጋጽ ቤት ጽሕፈት ደቂ ኣንስትዮ ባይቶ ካብ ዝጣየስ 
ክሳብ ሕጂ ደቂ ኣንስትዮ ምስ ባይቶ ኣብ ምልላይ ዝሕግዙ ዝተፈላለዩ ርክባትን ኣኼባታትን ብምክያድ ክነጥፍ 
ጸኒሑ’ዩ። ከም’ውን ኣብ ዝዳልዎም ሃገራውን ዓለም ለኻውን ጽንብላት ንቅሓት ደቂ ኣንስትዮ ክብ ንምባል 
ዝሕግዝ መልእኽትታ ከመሓላፍን ተሳትፎአን ኣብ ምርግጋጽ ደሞክራስያዊ ስርዓትን ልዕልና ሕግን ክረጋገጽ 
ክጽዕር ጸኒሑ’ዩ።  

ሓባሪት- ማዓልቲ ደቂ ኣንስትዮ 8 መጋቢት ሃገራዊ ማሕበር ደቂ ኣንስትዮ ኤርትራ /ሃማድኤ/ ኣብ ትሕቲ 
ስርዓት ህግደፍ የብዕል’ዩ። ቤት ጽሕፈት ጉዳይ ደቂ ኣንስትዮ ድማ ኣብ ትሕቲ ሃገራዊ ባይቶ ክትዝኸር ይገብር 
ኣሎ ኣብ መንጎ’ዚ ክልተ ጽንብላት ዘሎ ፍልልይ እንታይ’ዩ? 

ወይዘሮ ትዕግስቲ- ስርዓት ህግደፍ ከም ኩሎም ሃገራውን ዓለም-ለኻውን ብዓላት ንመዓልቲ ደቂ ኣንስትዮ ዓለም 
8 መጋቢት’ውን ንጸረ-ህዝብን ሃገርን ስርዓቱ ዘውሕስ ፕሮፖጋንዳዊ ሃልኪ ይጥቀመላ’ዩ። ኣብ ትሕቲ እቲ 
ስርዓት ዝብዓል ጽንብልን ኣብ ንዝጎደለ ሓርነት ክመልእን ደሞክራስያዊት ኤርትራ ንምህናጽ ዝቃለስ ባይቶን 
ዝካየድ ጽንብል መሰረታዊ ፍልልይ ክህልዎ ግድን’ዩ። ስርዓት ህግድፍ ኣብ ባይታ ዘይትግበር መብጽዓታት 
ብምእታውን ብዘብለጭልጩ ጭርሖታት ደቂ ኣንስትዮ ኤርትራ ሓለፋ ካልእ መሰላተን ከም ዝተኸብረለን 
ኣምሲሉ ክምድር እንከሎ፡ ባይቶ ድማ ደቂ ኣንስትዮ ኤርትራ ተቃሊሰን መስዋኣቲ ከፊለን ዘረጋግጽኦ ዓወት 

ንጠቕሚ ውሕዳት ጉጅለ ከም ዝዋዓለን በቲ ጉጅለ ንዝተጠልመ ዓወተን 
ንምዕቃብ ክቃለሳ ብምጽዋዓን ኣብ  

ትሕቲ’ቲ ስርዓት ደቂ ኣንስትዮ ኤርትራ ዝሕልፍኦ ዘለዋ ከረፋሓ ናብራ 
ብምንጽብራቅ ኣብ ጎኒ ፍትሓዊ ቃልሲ ክስለፋ ብምጽዋዓ’ዩ ዘብዕላ ስለ’ዚ 
ኣብ መንጎ’ዚ ክልተ ጽንብላት መሰረታዊ ናይ ትሕዝቶን ዕላማን ፍልልይ 
ኣሎ። 

ሓባሪት- ኣብ ክካየድ ተወጢኑ ዘሎ ሃገራዊ ጉባኤ ደቂ ኣንስትዮ ጉቡእ ቦታ ክረኽባን ክሳተፋን ቤት ጽሕፈት 
ባይቶ እንታይ ዕማማት የሰላስል ኣሎ? 

ወይዘሮ ትዕግስቲ -ቤት ጽሕፈትና ደቂ ኣንስትዮ ኣብ ዝኻየድ ጉባኤ ንቁሕ ተሳትፎ ክገብራን ክዋስኣን ቦታ 
ክዋሃበን ምስ ፈጻሚ ቤት ጽሕፈት ኮይኑ ይሰርሕ ኣሎ። እንተኾነ ግን ዕማም ናይ’ቲ ቤት ጽሕፈት ኣቦትኡ 
እንድሃለወ ኣብ ዝተፈላለዩ ከባቢታ ዝነብራ ደቂ ኣንስትዮ ንዘለውዎን ጸገማት ተጻዊረን ተሳትፎአን ንክዕብያ 
ዝዓበየ እጃም ናተን ምዃኑ ክግንዘባ ነቲ ከም’ቲ ዝድለ የለን ዝብሃል ተሳትፎአን ንክዓቢ ናተን ተራ ዘይስገር 
ምዃኑ ሓደን ክልተን ዘየድልዮ’ዩ።      

ሓባሪት- ከም ኣደ-መንበር ቤት ጽሕፈት ጉዳይ ደቂ ኣንስትዮ ባይቶ ኣብ 8 መጋቢት መዓልቲ ደቂ ኣንስትዮ 
ተመሓላልፍዮ መልእኽቲ? 

ወይዘሮ ትዕግስቲ- ደቂ ኣንስትዮ ኤርትራ ሃገራዊ ናጽነት ኣብ ምርግጋጽ ዝኸፈልኦ ዋጋ ገዚፍ’ዩ። ዝሕለፍኦ 
ተጋድሎ መሪር’ዩ። መስዋእተን ድማ ክቡር’ዩ። እንተኾነ ግን ብሰንኪ መብጽዐአን ጠልሞም ዓወተን ንውልቃዊ 
ረብሓ ዘውዓሉ ጉጅለ ህግደፍ ዝሕልፍኦ ዘለዋ ስቃይ ካብ ኩልና ዝተኸወለ ኣይኮነን። ስለ’ዚ ሕድሪ እተን 
ዝሓለፋ ሰማእታት ክትግበር ዝተጠልመ ዕላማታተን ክረጋገጽ ቃልሲ ይሓትት ኣሎ። ደቂ ኣንስትዮ ኤርትራ 
ኣብ’ዚ ዝካየድ ዘሎ ፍትሓዊ ቃልሲ እጃመን ንምብርካት ንቁሕ ተሳትፎ ክገብራ ይጽውዕ።  

ሓባሪት ኣደ-መንበር ቤት ጽሕፈት ጉዳይ ደቂ ኣንስትዮ ባይቶ ወይዘሮ ትዕግስቲ ንሕቶና ምላሽ ብምሃብኪ 
ብሽም ኣንበብቲ ኣዚና ነመስግን 

ወይዘሮ ትዕግስቲ- ኣነ’ውን ንዝሃብኩምኒ ዕድል ብሽም ደቂ ኣንስትዮ ኣዝየ እየ ዘመስግን የቐንየለይ። 

ኤርትራዊ ሃገራዊ ባይቶ ንደሞክራስያዊ ለውጢ ዓለም-ለኻዊ መዓልቲ ደቂ ኣንስትዮ 8 
መጋቢት ብድምቀት ኣኽብሩ። 

እዚ ብዝኽረ ሰማእታት ዝፈለመ ጽንብል 8 መጋቢት ቃል ቤት ጽሕፈት ጉዳይ ደቂ ኣንስትዮ ብኣደ-መንበር 

ትዕግስቲ ብርሃነ፡ ቃል ፈጻሚ ቤት ጽሕፈት ኤርትራዊ ሃገራዊ ባይቶ ኸኣ ብኣቦ-መንበር ዶክተር የሱፍ ብርሃኑ 

ቀሪቡ። ኣብ ዘስምዕዎ መግለጺ ድማ፡ ፖለቲካውያን ውድባትን ሲቪካውያን ማሕበራትን ኣብ ጽላል ኤርትራዊ 

ሃገራዊ ባይቶ ንደሞክራስያዊ ልውጢ ኮይና በጺሕናዮ ዘለና መድረኽ ኣብ ጉዕዞ ንደሞክራስያዊ ለውጢ ነካይዶ 

ዘለና ቃልሲ ብተራ ኤርትራዊት ጓል ኣንስተይቲ ዝምዝገብ ዘሎ ግስጋሰ እቲ ዝግብኦ ክብሪ ከይሃብና 

ኣይንሓልፍን። ንኹሉ ክፋል ሕብረተሰብና ድማ ብኡ መጠን ንኽቐላጠፍ ንጽውዕ ብፍላይ ድማ ንደቂ ኣንስትዮ 

ከም’ቲ ኣብ ጊዜ ሓርነታዊ ቃልሲ ዝነበረን ተራን ጀግንነትን ደጊም ኣብ’ዚ ሓድሽ ናይ ቃልሲ መድረኽ 

ክትጻወታን፡ ንጽውዕ ክብሉ ተላብዮም።  

 

 

 

 

 

 

 

ኣብ’ዚ ዝተፈላለያ ደቂ ኣንስትዮን ኣባላት ውድባትን ዝተረኽብሉ ጽንብል፡ ነታ መዓልቲ ዘንጸባርቑ ምድላዋት 

ዝቐረቡ ኮይኖም፡ ስነ-ጥበበኛታት ኣባላት ጉጅለ ስነ-ጥበብ ንሓርነት ድማ ሕልፈት ኣዴታት ኤርትራ 

እተንጸባርቅ ሙዚቃዊት ድራማን ጅግንነት ደቂ ኣንስትዮ ኣብ እዋን ብረታዊ ተጋድሎን ኣብ ልዕሊአን ዝወረደ 

ጥልመት ዝገልጽ ግጥምን ብምቅራብ ነታ ማዓልቲ ኣማዕሪጎማ። 

ስምረት መንእሰያት ኤርትራ ንድሕነት ሃገር ኣብ ዘቅረቦ ናይ ደገፍ መግለጺ ድማ፡ ደቂ ኣንስትዮ ኤርትራ ከም 

ኣካል ሕብረተሰብ ኤርትራ ኣደዳ ኩሉ ሕሰማት ይኾና ምህላወን ንኹልና ብሩህ’ዩ፡፡ ዓጸፋ ደቂ ተባዕትዮ 

ህግደፋዊ ወጽዓ ዝቕበላ ዘለዋ ደቂ ኣንስትዮ ኤርትራ’የን ስለ’ዚ ነዚ ብህግደፍ ዝወረደን ዘሎ ድርብ ወጽዓ ግቡእ 

ምላሽ ንምሃብ ኣብ ጎኒ እዚ ፍትሓዊ ቃልሲ ተሰሊፈን ጉብእ ተረአን ክጻወታ ጸዊዑ። ከም’ውን ስምረት 

መንእሰያት ኤርትራ ብሉጽ ነጥቢ ንዘምጻ ተማሃሪ ዩኒቨርስቲ ዝሸለመ ኮይኑ እተን ተማሃሮ ድማ ብኢድ ኣቦ-

መንበር ፈጻሚት ባይቶ ዶክተር ዮሱፍ  ብርሃኑ ሽልማተን ተቐቢለን።  

 

 

 

 

 

 

 

 

ኣብ’ቲ ብዝተፈላለዩ ጭርሖታት ዝማዓረገ  ጽንብል ዝተሳተፋ ደቂ  ኣንስትዮ  ኣብ ዘመሓላልፍኦ መልእክቲ 

ድማ፡ ወጽዓ ደቂ ኣንስትዮን ካልእ ክፋል ሕብረተሰብን ንሓንሳብን ንሓዋሩን ከልግስ እንተኾይኑ፡ ተሳትፎ ደቂ 

ኣንስትዮ ዘይስገር’ዩ ኢለን።  

                    ኣብ ኢትዮጵያ ዝተሰርሐት ስውእ ተዛሪቡ እትብል 

ናይ ትግርኛ ፊልም ንምምራቕ በቒዓ፡፡ 

እዛ ብጉጅለ ስነ-ጥበብ ንሓርነት ዝተዳለወት ፊልም ብዛዓባ ሓንቲ ሕሳስልደ 
ወዶም ብሓደጋ ብሓሪ ዝሳኣኑ ስድራ ስውኣት እተዘንቱ ኮይና ኣብ’ዚ እዋን’ዚ 
ምእንቲ ሃገራዊ ናጽነት ደቆም መሪቖም ንሃገራዊ ናጽነት ዝወፈዮ ወለድን 
ኣያታቶም ዝስኣኑ መንእሰያት ዝሕልፍዎ ዘለው መሪር ናብራ ተንጸባርቕ’ያ። 
ኣብ’ዚ ብ28 የካቲት 2014 ኣብ ኣዲስ ኣበባ ኣስትራ ሆተል ዝተሰላሰለ ናይ 
ምርቃት ጽንብል ሰደተኛታት፣ ኣባላት መሪሕነትን ውድባት፣ ኣባላት ፈጻሚ 
ቤት ጽሕፈት ኤርትራዊ ሃገራዊ ባይቶ ንደሞክራሲ ለውጢ ኣባላት መሪሕነት 
ኤርትራዊ ደሞክራስያዊ ኪዳን ኣባላት ስምረት መንእሰያት ኤርትራ ንድሕነት 
ሃገር፣ ጋዜጠኛታት ከምኡ’ውን ዕድመ ዝተገብረሎም ኣጋይሽ ተርኺቦም 
ነይሮም።  

ስውእ ተዛሪቡ እትብል ኣብ ስደት ብዝርከቡ ኣብ ስነ-ጥበብ ዝነጥፉ ዝነበሩ 
ህቡባት ተዋሳኣትን ሙዚቐኛታትን ካልኦትን መንእሰያት ዝተሳተፍዋ 
ንመጀመሪያ ጊዜ ካብ ኤርትራ ወጻኢ ዝተሰረሐት ሓቀኛ ምስሊ ኣብ-ባይታ 
ዘሎ ኩነታት ኤርትራን ህዝባን እተርኢ ብስነ-ጥበበኛ ፉኣድ ኣልኣሚን 
ዝተደርሰትን ዳሪክቲ ዝተገብረት ፊልም’ያ። ኣብ’ዚ ናይ ምርቃት ስነ-ስርዓት 
ብኣባላት እታ ጉጅለን ካልኦትን ዝተፈላለዩ ኣብ ልዕሊ መንእሰያት ኣብ ስደት 
ዘጋጥም ዘሎ ሓደጋታት ንሓድነት ተቃለስቲ ዝጽውዕ ግጥምታትን ደርፍታትን 
ዝቐረቡ ኮይኖም ብፍላይ ብደርፊ ዝተሰነየት ብሳምሶም ተወልደ ፉኣድ 
ኣልኣሚን ኣብርሃም ተወልደ ከምኡ’ውን ምሕረተኣብ ምኪኤል ዝቐረበት 
ንሓድነት ትጽውዕ ግጥሚ ኣብ ጽላል ሓድነትና ዘርእስታ ግጥሚ ብሳምሶም 

ተወልደብርሃን  ደርፊ ተበራበር ብምሕረትኣብ ምኪኤል  ደርፊ ቋንቋ ዓረብኛ 
ብተኽለ ነጋሲ ኣውያት ትብል ደርፊ ብኣብርሃም ተወልደ ብዕዱማት 
ኣድናቆት ዝረኸባ  ነይረን። ቃል ጉጅለ ጥበብ ንሓርነት ብቓንቃ ትግርኛን 
ዓረብኛን ዝቐረበ ኮይኑ ኣብ መልእኽቱ ድማ ኣብ’ዚ ኤርትራን ህዝባን ኣብ 
ናይ ጥፍኣት ሓደጋ ዘንጸላልወሉ ዘሎ እዋን ኣብ ኢትዮጵያ እንርከብ ኣብላት 
ጉጅለ ስነ-ጥበብ መሪሕ ተራና ንክንጻዋት ዕላማናን ዋሓዙን ቀጻሊ ምኻኑን 
ስርዓት ህግደፍ ንዓና ንህዝቢ ኤርትራ ብጠመንጃ ዘይኮነስ ብስነ-ጥበብ’ዩ 
ተዋጊእና ኣብ ልዕሊ ኤርትራን ህዝባን ዝበጽሐ ገበን ብስነ-ጥበብ ከይተተንከፈ 
ዝጸንሐ ኮይኑ ኣብ’ዛ ቦኽሪ ስራሓና ስውእ ተዛሪቡ ትብል ፊልሚ ከም ዘለዎ 
ኢና ነቕርቦ ዘለና ክብል እቲ መልእቲ ሓቢሩ። ናይ’ዛ ፊልሚ መቐጸልታ ኣብ 
ምድላው ከም ዘሎ ዝሓበረ እቲ ቃል ነዛ ፊልሚ ንምዝዛም ብባዶ ኢድና ኢና 
ተበጊስና ኣብ’ዛ ፊልሚ ድማ ከፋልን ተኸፋልን ከም ዘይነበር ኣነጺሩ። ነዛ 
ፊልሚ ተሰሪሓ ንምርቃት ክትበቅዕ ዝሓገዙና ወገናት ብሓፈሻ ብፍላይ ድማ 
ኣባል ዓርቢ ሓርነት ለማ ኣድሓኖም ክብሪ ይሰማዓዮም ክብል እቲ መልእቲ 
ገሊጹ። ከም’ውን ንህዝብን መንግስትን ኢትዮጵያ ብስም ኩሉ ደላይ ፍትሒ 
ምስጋና ኣቅሪቡ። ንኩሉ ኣብ ስነ-ጥበብ ዝነጥፍ ዜጋ ድማ ኣውያት ህዝቡ 
ክሰምዕ ጉጅለ ሓርነት ብመልእኽታ ተላቢያ። ኣብ’ቲ ስነ-ስርዓት ኣብታ 
ፊልሚ ተሳትፎ ዝገበሩ ኣካላት ብዶክተር ዮሱፍ ብርሃኑ ኣቦ-መንበር ኤርትራዊ  

ሃገራዊ ባይቶ ናይ ምስጋና ሽልማት ተዋሂቡ። ኣብቲ ጽንብል ዝተረኽቡ ዜጋታት ኣብ ዝሃቡና ቃል ጉጅለ 
ሓርነት ዘለዎም ብድሆታት ተጻዊሮም ኣንጻር ስርዓት ህግደፍ ኣብ ዝካየድ ቃልሲ እጃሞም ከበርክቱ ምጅማሮም 
ዝናኣድ ኮይኑ እዛ ጉጅለ ብዝያዳ ክትነጥፍ ደገፍ ኩኡ ደላይ ለውጥን ሓገዝ ዓቅሚ ዘለዎም ዜጋታት ዝሓትት 
ምኻኑ ተላብዮም። 

ፈጻሚ ቤት ጽሕፈት ኤርትራዊ ሃገራዊ ባይቶ ንደሞክራስያዊ ለውጢ ንኣባላት ስነ-ጥበብ 
ንሓርነት ኣብ ቤት ጽሕፈቱ ጸዊዑ ኣተባቢዑ። 

 
ብ13 መጋቢት 2014 ኣብ ቤት ጽሕፈት ኤርትራዊ ሃገራዊ ባይቶ ንኣባላት ስነ-ጥበብ 
ንሓርነት ኣብ ዝተዋህበ ናይ መተባብዒ ደገፍ ኣባላት እታ ጎጅለ ኣባላት ፈጻሚ ቤት 
ጽሕፈት ባይቶ ጋዜጠኛታት ተረኺቦም ነይሮም። 
 
 
 
 
 
 
 
 
 
 
 
 ኣብ’ቲ ናይ መተባብዒ ስነ-ስርዓት ዝተረኸበ ኣቦ-መንበር ፈጻሚ ቤት ጽሕፈት ባይቶ 
ዶክተር ዮሱፍ ብርሃኑ ኣብ ዝሃቦ ሓጺር ቃል ብደረጃ ፈጻሚ ቤት ጽሕፈት ብዘለና ዓቕሚ 
ከነተባብዕ እንከለና ኣንጻር’ቲ ስርዓት ዝኻየድ ስራሓ ብስነ-ጥበብ ደረጃ ክዓቢ ካብ ዘለና 
ድሌት ምዃኑ 
ገሊጹ።  
 
 
 
 
 
 
 
 
 
 
 
 
 
 
ኣባላት እታ ጉጅለ ምብወገኖም ነቲ ዝተገብረሎም ምትብባዕ ብምምስጋን ኣብ መጻኢ ምስ 
ባይቶ ኮነ ካልእ ተቓለስቲ ኣካላት ክደጋገፉ ምዃኖም ገሊጾም። 
 
  

ክፍሊ ዜና ኤርትራዊ ሃገራዊ ባይቶ ንደሞክራስያዊ ለውጢ 

ዕለት 13/ 3 / 2014       


